
Хастар чун чӗреллӗ халӑх сӑвӑҫи.

1957 ҫулта пӗтӗм чӑваш халӑхӗ Петр Петрович Хусанкай сӑвӑҫ 50 
ҫул тултарнине анлӑн паллӑ турӗ.

Мӗн  ачаран  тенӗ  пекех  Хусанкай  Петӗрӗ  сӑвӑҫ  пулма  хӗмленнӗ. 
Вунҫичӗ ҫул тулнӑ-тулманах вӑл сӑвӑсем ҫырма пикенет, пыра-киле чӑн 
та ӑста сӑвӑҫ пулса ҫитӗнет.

Чӑваш халӑхӗ хӑйӗн чӑн сӑвӑҫисене мӗн авалтанпах чунтан-вартан 
юратнӑ.  Ахаль  мар  ӗнтӗ  ӗлӗкхи  чӗлхере  чӑвашсем  сӑвӑҫсене  ӑса 
вӗрентекенсемпе пӗр тана хурса хисепленӗ. Вӗсем пурнӑҫра йӗркелӗх 
тытас ӗҫре яланах кирлӗ ҫынсем пулнӑ, мӗншӗн тесен халӑх хушшинче 
ырри кӑна мар, усалли те, хаваслинчен ытла хурлӑхли те пулнӑ. Халӑх 
асаплӑ ӗҫ-хӗл хушшинче юрланӑ та, ташланӑ та - аптраман.

Мӗн авалтан ҫырулӑх ӗҫӗ пырас пулсан, чӑвашсем хушшинче юрӑ-
сӑвӑ  пин  кӗнекене  те  шӑнӑҫаймӗччӗ.  Аса  илӗр-ха  акӑ:  пӗр  Гаврил 
Федорович Федоровӑн ӑспуҫӗнче кӑна 750 яхӑн юрӑ-сӑвӑ упранса юлнӑ. 
Ун пек юрӑ ӑстисем - сӑвӑҫсем - пирӗн халӑхра ӗлӗкренех пулнӑ.

Чӑваш  халӑхӗ  юрра-сӑвва  ялан  юратнӑ.  Ахаль  мар  ӗнтӗ  иртнӗ 
ӗмӗрти шухӑшлавҫӑсем те халӑхпа сӑвӑлла калаҫнӑ.

Чӑрӑш тӑрринче куккук авӑтать, 
Ырашлӑхра путене автать, 
Ҫӗмӗрт тӑрринче шӑпчӑк автать, 
Пирӗн автас килмест-им? -

тенӗ ӗлӗк-авал Чӑваш Хвети сӑвӑҫ. 
Чӑваш халӑх пурнӑҫӗ ҫинчен шухӑша кайса, сӑвӑҫ ҫапла ҫырнӑ: 

Мӗн тӑвас - пирӗн телей! 
Пирӗн пулать выльӑхсем:



Ут, сысна, чӑхӑ, хуртсем, 
Сурӑх, хур - лайӑх, маттур - 
Кӑвакал, сӗт, ҫӑмарта; 
Ҫи, чӑваш, хура ҫӑкӑр, 
Сутса яр выльӑх кунта, 
Нумай пулӗ сан укҫа - 
Тиексене хуйхӑ чухне. 
Ҫи, чӑваш, хура ҫӑкӑр. 
Мӗн тӑвас - пирӗн телей!

Кусем  ӑнсӑртран  тенӗ  пек  сыхланса  юлнӑ  сӑвӑсем  кӑна.  И.  Я. 
Яковлев халӑха ҫырӑва вӗрентиччен чӑваш литератури хунаса каясса 
шанма  пулман.  И. Я. Яковлев тӑрӑшнипе  XX ӗмӗр пуҫланнӑ ҫӗре тин 
чӑвашсен интеллигенцийӗ хунав илнӗ.

1905  -  907  ҫулсенче  революци  ҫӗкленнипе  чӑвашсен  пирвайхи 
хаҫачӗ тухма пуҫлать те, янкӑр революциллӗ чӑваш поэзийе тапранать. 
Кӑварлӑ чун-чӗрепе ӗҫленӗ ҫамрӑк писательсем халӑх революцийӗ енне 
тӑраҫҫӗ.  Тайӑр  Тимкки, Демидов-Юлташ,  Ф.  Сергеев,  Полоруссов-
Шелепи  т.  ыт.  те  ӗҫхалӑхне, сӑвӑлла  сӑмахсемпе  хавхалантарса, 
революцие вирлӗн хутшӑнма чӗнеҫҫӗ.

Хура  реакци  революцие  пусарсанах, тискер  патша  тӳре-шари 
чӑвашсен хаҫатне те хупса хурать е хупмасӑрах сӑнчӑрлаҫҫӗ.

Анчах  чӑваш халӑхне,  унӑн  юрри-сӑввине  сӑнчӑрпа  та,  иимпе  те 
пӗтерсе хума пултарайман.

Столыпинӑн  мӑйкӑҫлӑ саманинче  те  И.  Я.  Яковлев  шкулӗ  тавра 
чӑваш  халӑх  юрри-сӑввин  ҫӗнӗ  вӑйлӑ  хунавӗ  палӑрнӑ.  Вӑрттӑнлӑрах 
пулин те,  К.  В.  Иванов,  Н.  В.  Васильев тата ыттисен сӑввисем пӗтӗм 
таврара янрама пуҫланӑ. К. В. Ивановӑн «Нарспийӗ», Н. В. Васильевӑн 
«Янтрак янтравӗ» пек чӗре ҫуне шӑратса ҫырнӑ сӑвӑсем чӑваш халӑх 
ӗмӗтне ҫирӗплетнӗ, хавхалантарнӑ.



Октябрьти Аслӑ революци ҫӗнӗ самана уҫса пачӗ.  Халӑхпа пӗрле 
юрӑ-сӑвӑ та чӑн ирӗке тухрӗ.

Ҫеҫпӗл  Мишши  совет  саманинчи  чӑваш  поэзийӗ  валли  гранитла 
никӗс  хывса,  сӳнми  хӗлхем  парса  хӑварнӑ.  Чӑвашсен  ҫӗнӗрен  ҫӗнӗ 
талантлӑ сӑвӑҫсем аталанса, ҫитӗнсе пынӑ.

Пирӗн П. Хусанкай ҫав ушкӑнри сӑвӑҫ, социализм тунӑ чухнехи тата 
коммунизмла пуласлӑхшӑн пыракан аслӑ кӗрешӳ вут-ҫулӑмӗнче пиҫӗхнӗ 
поэт вӑл.

Кашни  сӑвӑҫӑн  хӑйне  кура  сукмакӗ  пур.  Хусанкай  пултарулӑхӗ 
ҫинчен те ҫавнах калас пулать, унӑн поэзийӗ хӑйне евӗрлӗ.

Паллах,  вӑл  ҫырнӑ  произведенисене  пӗчӗк  статьяра  ятран  кӑна 
асӑнма та май ҫук, мӗншӗн тесен Петр Петрович ҫырнисем темиҫе ҫӗре 
те ҫитеҫҫӗ. Вӑл 33 ҫул хушши тухӑҫлӑ ӗҫленӗ.

Ҫавӑнпа  эпир  халӗ  Хусанкай  пултарулӑхӗн  хӑшпӗр  енӗсене  кӑна 
асӑрхаттарасшӑн.

Хусанкай поэзийӗ питӗ анлӑ. Мӗн тӗрлӗ кӑна сӑвӑ ҫырман пулӗ вӑл. 
Унӑн сад пахчинче мӗнле кӑна йывӑҫ, мӗнле кӑна ҫимӗҫ ӳсмест  пулӗ. 
Анчах пурне те вӗсене пӗр камӑл, пӗр ӗмӗт пӗтӗҫтерсе тӑрать.  Вӑл - 
халӑх кӑмӑлӗ, халӑх ӗмӗчӗ. «Чӗре юрри» тесе ят панӑ вӑл хӑй сӑввисен 
пӗр кӗнекине. Унта Тӑван ҫӗршыв - Совет ҫӗршывӗ аслӑлӑхне ҫутатса 
пани те, ӑсталӑх ячӗпе шӑрантарнӑ пӗринчен тепри вирлӗ сӑвӑсем те, 
чӑваш халӑхӗн телейӗ ӳссе пыни ҫинчен ҫырнӑ чун хӑпартмӑш сӑвӑсем 
те пур.

Ҫавнашкал пысӑк ыйтусем ҫинчен чӗре туйӑмӗ вӗҫҫӗн кӑна калаҫма 
та  май  ҫук  теме  пулать.  Чӗререн  ытларах  ӑсхакӑл  кирлӗ  пек.  Анчах 
чӑваш халӑхӗ нихҫан та чӗрепе ӑспуҫа хирӗҫтермен,  яланах иккӗшне 
пӗр кӑмӑллӑ, ҫыпӑҫуллӑ тыткалама тӑрӑшнӑ. Чӑвашсем ахаль мар ӗнтӗ. 
«Кӑкӑрӗ  айӗнче  ҫирӗп  шухӑш  пур!»,  «Шухӑшӗсем  чӗре  ҫумӗнче, 



сӑмахӗсем чӗлхе вӗҫӗнче», –тесе юрлаҫҫӗ. Эппин, чӗре юрри тенӗскер, 
чунтан-вартан халӑха юратса, ӑспуҫпа шухӑшласа ҫырнине пӗлтерет.

Петӗр  Хусанкай  -  хӑй  пурнӑҫӗнче  мӗн  ҫамрӑкранпах  тӗнче  курса 
ҫӳренӗ ҫын. Совет халӑхӗсемпе те, чикӗ тулашӗнчи халӑхсемпе те вӑл 
куҫа-куҫӑн  паллашнӑ.  Таҫта  ҫитсен  те,  вӑл  халӑхран  пӗр  шит  те 
уйрӑлмарӗ.  Тӗнчене  сӑнани,  вӗренни  ӑна  халӑх  ӗмӗчӗсемпе  тата 
ҫывӑхрах,  тата  тачӑрах  пулса  ӗҫлеме  пиҫӗхтернӗ.  Ҫав  хушӑрах  вӑл, 
чӑваш  хӑлӑхӗ  нихӑш  халӑхпа  та  тӑшманла  пулманнине,  вӗсенчен 
ютшӑнмашкӑн халӗ нимле сӑлтав ҫуккине аса илсе, халӑхсен туслӑхне, 
хӳхӗм ялав пек, алран вӗҫерми йӑтса пырать.

Кам пулсан та - сухаҫӑ, шахтер е салтак,
Украинец, чӑваш, армянин-и -
Манӑн чыс та, мухтав та малтан
вӑл ак ҫак:
Эп - Советлӑ Союз гражданинӗ!

Кирек хӑш халӑх та ытти халӑхсемпе туслӑ, татуллӑ пурӑннӑ майӑн 
кӑна  хӑват  хушса,  ҫӗкленсе,  чаплӑланса,  сӑвапланса  пырать.  Ҫав 
чӑнлӑха  Хусанкай  яланах  асра  тытнӑ.  Ҫавна  пула  вӑл хӑй  чӑвашсем 
хушшинче кӑна мар, чылай катара та паллакан сӑвӑҫ пулса тӑнӑ.

П.  Хусанкай  -  шухӑш-кӑмӑлӗпе  кӑна  мар,  хӑй  ҫырнӑ  сӑввисен 
сюжечӗпе те интернационалистла поэт.

Тӗлӗнмелле  пек  те,  ҫав  хушӑрах  П.  Хусанкай  кирек-мӗн  ҫинчен 
ҫырнӑ чух та чӑваш халӑхне астумасӑр ҫырман. Вӑл ҫырнисенче - чӑваш 
иккенне палӑртмалӑх пули-пулми теттесемсӗрех - вӗсене чӑваш сӑвӑҫи 
ҫырни уҫҫӑн палӑрса тӑрать.

Нумаях та пулмасть П. Хусанкайӑн пӗр поэми - «Ленин в Горках» - 
вырӑсла пичетленсе тухнӑччӗ. Вӑл кӗнекене Совет Союзӗн тулашӗнче 



те юратса вулаҫҫӗ иккен. Акӑ пӗр ҫьн Варшавӑран Мускава («Советский 
писатель» издательствӑна) мӗнле ҫыру янӑ:

«Разрешите  передать  при  Вашей  помощи  чувашскому  поэту  П. 
Хусангаю мою глубокую благодарность за замечательную поэму «Ленин 
в  Горках».  Благодарю  также  и  вас,  как  издателей,  за  издание  такой 
яркой  и  талантливой  вещи.  Эти  последние  десять  лет  мне  не 
приходилось  встречать  какие-либо  значительные  художественные 
произведепия о В. И. Ленине, образ которого всегда служит путеводной 
звездой для трудящихся всего мира», - тесе ҫырнӑ А. Уссаж ятлӑскер.

Ҫак факт пысӑк пӗлтерӗшлӗ. Эппин, пирӗн сӑвӑҫсем пӗтӗм тӗнчери 
ӗҫхалӑхне кӑмӑла каймалла, вирлӗ япаласем ҫырма пултараҫҫӗ.

П. Хусанкай пултарулӑхӗнче уйрӑмах тата акӑ мӗн палӑрса тӑрать: 
вӑл  пӗр  самантлӑх  кӑмӑлпа  кӑна  ҫырмасть.  Вӑл  иртни  ҫине  таянса, 
паянхине  астуса,  ырана  та  асӑрхаса  ҫырма  тӑрӑшать.  Вӑл  ҫырнисем 
нумайӑшӗ  тарӑн  шухӑшлӑ,  ӑс-хакӑла  яланах  вырнаҫмалла,  пысӑк 
ӗмӗтлӗ.  Унӑн  вулакан  ӑнланмалла  мар  тӑлпасласа  ҫырни  ҫук.  Вӑл 
философилле темӑсене тапратсан та, чӑвашла сӑмах ҫаврӑнӑшӗ тупса, 
типтерлӗ, ҫыпӑҫуллӑ, тӑна кӗмелле, чӗ-рене хавхалантармалла шӑратса 
ҫырать.  Унӑн  вӗҫкӗнленсе  ҫырни  ҫук.  Вӑл  хӑйне  хӑй  яланах  халӑхпа 
пӗрле туять. Ҫакӑ - пысӑк пахалӑх.

Ахальтен  мар  ӗнтӗ,  чӑн  тивӗҫлӗрен,  ӑна  чӑваш  халӑхӗ  хӑйӗн 
депутатне суйланӑ.

Унӑн алпырӑвӗ халӗ сӑвӑласа ҫырас ӗҫре пур ҫӗрте те пултарать. 
Хӑйне кура вӑл ялан ҫине тӑрса вӗрентет.  Унӑн ҫави ҫумӗнче яланах 
лапатка.

Тепри пур - нумай пӗлет-и, сахал-и, - хӑйне хӑй тахҫанах вӗренсе 
ҫитнӗ  ҫын  пек  шутласа,  ыттисене  вӗрентме  кӑна  пӑхса  тӑрать. 
Хусанкайӑн  пӗр  паллийӗ  -  вӑл  вӗрентет  ҫеҫ  мар,  хӑй  те  яланах 
халӑхран, кӗнекерен вӗренсе пырать.



Ҫакӑ та чӑн: чӑваш чӗлхине ун пек тулли пӗлекенни пирӗн хушӑра 
халӗ  сайра-ха.  Чӑваш  чӗлхине  лайӑх  пӗлнипе  кӑна  вӑл  ҫав  тери 
ӑнланмалла ҫырма пултарнӑ.

Хусанкай  пурнӑҫӗнче  хӳтӗ  хушлӑха  кӗрсе  ларса  ӗҫлесси-ҫырасси 
пулман. Магнитту стройки чухне вӑл Магниттура пулнӑ, колхозсем тума 
пикеннӗ  чух  вӑл  ялсенче  ҫӳренӗ,  Тӑван  ҫӗршывшӑн  ҫапӑҫнӑ  чух  вӑл 
фронтра пулнӑ - унтан урине амантса таврӑннӑ. Идеологиллӗ вӑрҫӑра та 
вӑл, ай, тем пулӗ-кайӗ тесе пытанса ҫӳремен. Ун ӑс-хакӑлне, чун-чӗрине 
хумхатман ӗҫ пулман теме юрать.

Хӑшпӗр  юлташсем  П.  Хусанкайӑн  ҫамрӑклӑхра  йӑнӑш  пулнине 
илеҫҫӗ  те,  вӑл  малтан  националист  пулнӑ  тенӗ  пекех  сӳпӗлтетеҫҫӗ. 
Анчах унашкал калаҫни пӗрре те тӗрӗс мар.

Хусанкай националист пулман та,  пулма та пултарайман.  Мӗншӗн 
тесен мӗн ачаран тенӗ пек унӑн ӑспуҫӗнче, чӗре хӳтлӗхӗнче коммунизм 
идейисем, интернационализм идейисем, Ленин вӗрентнисем пулнӑ.

Ҫынна  хӑй  йӑнӑшне  епле  тӳрлетме  пултарнине  кура  хисеплес 
пулать, мӗншӗн тесен, Ленин калашле, пӗр йӑнӑшми ҫын ҫук, пулма та 
пултараймасть.

П.  П.  Хусанкай  вӑл  тӗлӗшрен  ӳпкеве  тивӗҫ  ҫын  мар.  Парти 
организацийӗ ун йӑнӑшне асӑрхаттарнӑ хыҫҫӑн, вӑл часах хӑй йӑнӑшне 
хӑй тӳрлетрӗ. Ҫавӑн хыҫҫӑн вӑл, Коммунистсен партийӗн ретне кӗрсе, 
унӑн хастарлӑ членӗ пулса ӗҫлесе пырать.

Сӑслӑ  юманран  ҫуна тупанӗ  аваймӑн,  тенӗ  ваттисем.  Хусанкайӑн 
сӑсӗ пулман, ҫавӑнпа вӑл халӑха кирлӗ пек аталанса, ҫитӗнсе пычӗ.

Пирӗн  писательсенчен  кашниех  хӑйсен  йӑнӑшӗсене  ҫавӑн  пек 
хӑйсемех тишкерсе тӳрлетме пӗлес пулсан, мухтамалла кӑна пулӗччӗ.

Эппин,  П.  Хусанкай  мӗн  ҫамрӑкранпах  совет  сӑвӑҫи,  пӗтӗм  чунӗ-
варӗпе халӑха парӑннӑ, хастар та пултаруллӑ сӑвӑҫ пулни чӑн-чӑн факт, 
кисренми факт.



Ҫавӑ  ӗнтӗ  ӑна  Федоровӑн,  Тайӑрӑн,  К.  Ивановӑн,  Ҫеҫпӗлӗн 
еткерӗсене  пӗтӗҫтерсе,  А.  Пушкин,  М.  Горький,  В.  Маяковский 
пултарулӑхӗсенчен  те  хӑват  илсе,  чӑваш халӑх  поэзине  ҫӗнӗ  пусӑма 
хӑпартмашкӑн вӑй-хал панӑ.

Хӑшпӗр  хӗсӗк  шухӑшлӑ  ҫынсем  чӑваш  халӑх  поэзийӗ  К.  В. 
Ивановран пуҫланнӑ та унтан мала халӗ те каяйман-ха тесе сӑмахлаҫҫӗ. 
Анчах вӑл ним чухлӗ те тӗрӗс мар.

Чӑваш халӑхӗн илемлӗ литератури И. Я. Яковлев шкулӗпе пуҫланнӑ. 
Унтан  вара  чӑваш  сӑвӑҫисем  халӑха  кирлӗ  поэзие  сыпӑкран  сыпӑка 
аталантарса.  хӑпартса  пынӑ.  К.  В.  Иванов  -  чӑваш  поэзийӗн  паллӑ 
классикӗ.  Анчах  вӑл  малтанхи  хыпарҫӑсен  пултарулӑхӗ  ҫине  таянса 
ӗҫленӗ.  Вӑл  хӑй  ҫырма  тытӑниччен  мӗн  пулнипе,  чӑвашсеннипе, 
вырӑссеннипе те усӑ курса, реакци вӑхӑтӗнче чӑваш поэзине алла усма, 
пуҫа  сӗнкме  паман,  малалла  илсе  пынӑ.  К.  Ивановӑн  нихӑҫан 
шупкаланми паттӑрлӑхӗ ҫавӑ пулнӑ. Унпа юнашар ун чухне Шупуҫҫынни 
ӗҫленӗ. Шелепи те ӗҫе пӑрахман.

Социализмлӑ Аслӑ революци хыҫҫӑн ҫӗнӗ сӑвӑҫсем хунанӑ. Ҫеҫпӗл, 
унпа юнашар Н. Шупуҫҫынни, Н. Шелепи, Н. Ваҫанкка, Г.  Алендей, С. 
Элкер тата ыт. те ӗҫленӗ.

Социализм ҫӗнтерсе ҫитнӗ тапхӑрта, коммунизма куҫасшӑн кӗрешме 
тытӑннӑ вӑхӑтра,  П.  П.  Хусанкай пуринчен те  ирттеререх пычӗ.  Унпа 
юнашар сӑвӑҫсем чылай йышланса кайрӗҫ: Ухсай, Митта, Уйӑп Мишши, 
Алга, Шавли т. ыт. те.

Кунта кам вӗрентнӗ тесе сӑмах ваклани вырӑнлӑ мар.
Анчах  пӗр  ҫакӑ  паллӑ:  вӗсем  пурте,  иртнӗ  тапхӑрсенчи  чӑваш 

сӑвӑҫисен еткерӗ ҫине таянса, вырӑс тата ытти поэтсен вӗрентӳлӗхне 
чухласа, ӳссе пынӑ.

П. Хусанкай тапхӑрӗ ҫӗнӗ тапхӑр пулнӑ, ун пултарулӑхӗ те киввинче 
юлма пултарайман. Хусанкай та,  унпа пӗр ретре ӗҫлекен сӑвӑҫсем те 



самана  уттипе  утнӑ.  Ҫавна  пула  вӗсен  пултарулӑхӗ  ҫӳллӗрех  те, 
вӑйлӑрах та пулса пынӑ.

Ҫавӑ кашни ҫын умӗнчи куҫкӗрет факт.
Хӑй  саманинчен  кая  юлса,  хыҫалта  сӗтӗрӗнсе  пыракан  писатель 

нумайлӑха  мар.  Хӑй  саманипе  алла-аллӑн  е  кӑшт  маларах  та  пӑхса 
пыракан писатель - ку хӑватлӑ, ку чӑн та пысӑк хисепе тивӗҫ ҫын.

Чӑваш историйӗнче те юлхав писательсем пулкаланӑ; вӗсене халӗ 
халӑх писатель тесе те шутламасть.

Паянпа ыран халӑха мӗн кирлине асӑрхаса пыман пирки е ӗлкӗрсе 
пырайман  пирки  те  писатель  ҫырни  ҫине  каю  шӑтать;  вӑл  халӑх 
хушшине ҫитичченех  кивелет,  халӑх  кӑмӑлне  кайми,  килӗшми,  юрами 
пулать.

Хусанкайӑн юлхавӗ ҫук, вӑл ялан кӗрешӳ ҫарӗн малти ретӗнче.
Хусанкайӑн иртӗнӗвӗ те ҫук.  Вӑл хӑйне хӑй нихҫан та асла хурса 

каппайман,  вӑл  хӑйӗн  кӑвапине  халӑхран  уйӑрман.  Вӑл  ҫак  кунсенче 
Мускавра вӗренет пулин те, тем чул ҫамрӑк писательсемпе ҫыхӑнуллӑ, 
халӑх ӗҫӗпе ҫыхӑнуллӑ.

Хусанкай пек ҫине тӑрса ҫамрӑк сӑвӑҫсене аталантарасшӑн кирек 
хӑҫан та, кирек ӑҫта та вӑхӑт тупса, чӑн кӑмӑлтан, пӗр вӗчӗхсӗр ӗҫлекен 
писательсем пирӗн сайра пулнӑ, халӗ те ытлашши нумаях мар. Тӗслӗхе 
Хусанкайпа  А.  Канаш  туслӑхне  кӑна  асӑнсан  та  ҫителӗклӗ.  Хусанкай 
патне кашни кун темиҫе ҫыру килмесӗр иртмест. Вӑл ҫав ҫырусене хурав 
пама вӑхӑт та, хапӑл та тупса пырать.

Писательсем хушшинче юлташлӑх, пӗр ӗмӗтлӗ ӑмӑртса, алла-алӑн 
тытӑнса,  ҫине  тӑрса  ӗҫлени,  пӗрне-пӗри  йӑнӑшасран  е  сӗлкӗшесрен 
сыхлани питӗ паха. Ку тӗлӗшрен те П. Хусанкай чӑн халӑх поэчӗ пулса 
тӑрать.

Вал ӑҫтиҫук, пули-пулми, принципсӑр харкашӑва нихҫан та юратман, 
май  пур  чух  ыттисене  те  ҫавнашкал  касуран  хӳтӗленӗ.  Паллах,  ҫавӑ 



чӑваш  писателӗсен  пӗрлӗхне,  партилле  принципла  пӗрлӗхне 
ҫирӗплетме пулӑшмасӑр пултарайман.

Пирӗн  халӑх,  Коммунистсен  партийӗн  решенийӗсене  пурнӑҫа 
кӗртсе, пурнӑҫа лайӑхлатнӑҫемӗн лайӑхлатса пыма тӑрӑшса ӗҫлет.

Ҫав  ӗҫре  халӑхпа  пӗрле  йӗркеллӗ  те  тирпейлӗ,  тухӑҫлӑ,  ӑнӑҫлӑ 
ӗҫлесе  пырас  тесен,  пирӗн  писательсен  пурнӑҫа  тӗплӗн  тишкерсе 
вӗренес пулать.

Ҫак сӑмахсене эпир пӗрех те уяв ячӗпе тесе каламастпӑр. Вӑл - чӑн 
сӑмах.

П.  П.  Хусанкай  хӑйӗн  ӗҫӗсем  ҫинчен  хӑй  пӗр  тӗлте,  кӗскен  кӑна 
пулин те, тулли тӗшлӗ ҫапла каланӑччӗ:

Эп сӑмах хӑватне ӗненетӗп, 
Эп пӗлеп: сӑмахпа этеме 
Амантма та пулать, ӳкерме те, 
Ӳкнине те пулать ҫӗклеме... 
Парти - хурҫӑ колоннӑсен ҫарӗ. 
Ун ҫулне, тӗллевне пӗлсен тин 
Умри ӗмӗт ҫитсе ялтӑрарӗ 
Сарлакан, пархатарлӑн, туллин. 
Парти! Ун умӗнче чун яр-уҫӑ: 
Вӑл тӗпчет, вӑл пӗлет, ҫул сӗнет... 
Ман умра - пӗтӗм ҫӗрӗн телейӗ: 
Ӗҫпеле пиҫӗхсе ӳснӗ чун - 
Партипе пултарап хӗвеле эп 
Ҫӗр ҫине антарма кирлӗ чух.
Акапуҫӗ тытса хӑпаланнӑ 
Аллӑма пӗтӗм халӑх ҫинче 
Парти хӗҫ пек перо шанса панӑ, 



Эп пӑрахмӑп ӑна виличчен...
(«Чӗре юрри», 71-77 стр.)

Ҫакӑ  ӗнтӗ  Хусанканӑн  чӗре  варри,  чун  хавалӗ.  Ҫак  сӑмахсен 
чӑнлӑхне  халӑх  ун  ӗҫӗнче  курса  тӑрать.  Ҫавӑнпа  та  ӗнтӗ  ҫак  уявлӑ 
кунсенче, П. П. Хусанкая чунтан юратса, рабочисем те. колхозниксем те 
-  пур  ӗҫҫынни  савса  мухтать, нумай  кунҫул  сунса,  халӑхшӑн  тата 
нумайрах ырлӑх тӑвасса ӗмӗтленет.


